КОМИ РЕСПУБЛИКАСА ВЕСЬКӦДЛАН КОТЫРЛӦН
ШУӦМ
“Коми Республикаса ичӧт йӧрыша закупкаяс” электроннӧй ресурсӧн вӧдитчӧмӧн дзик ӧти поставщиклысь (пӧдрадчиклысь, 
збыльмӧдысьлысь) вузӧс, уджъяс, услугаяс ньӧбӧм йылысь
“Канму да муниципальнӧй могъяс вылӧ вузӧс, уджъяс, услугаяс ньӧбан юкӧнын контрактнӧй система йылысь” Федеральнӧй оланпаслӧн 93 статьяса 1 юкӧнлӧн 4 да 5 пунктъясӧн урчитӧм случайясын дзик ӧти поставщиклысь (пӧдрадчиклысь, збыльмӧдысьлысь) вузӧс, уджъяс, услугаяс ньӧбӧмлысь окталун, бӧртаслун кыпӧдӧм, йӧзлы восьсалун, тыдаланлун да конкурентносьт могмӧдӧм могысь (водзӧ лӧсялӧмӧн – ичӧт йӧрыша закупкаяс, 44-ФЗ №-а Федеральнӧй оланпас), Коми Республикаса Веськӧдлан котыр шуис:
1. Вынсьӧдны “Коми Республикаса ичӧт йӧрыша закупкаяс” электроннӧй ресурсӧн вӧдитчӧмӧн ичӧт йӧрыша закупкаяс збыльмӧдӧм йылысь положение (водзӧ – Положение) содтӧд серти.
2. Коми Республикаса канму заказчикъяслы, Коми Республикаса Юралысьлӧн Администрация кындзи, а сідзжӧ Коми Республикаса канму сьӧмкуд учреждениеяслы, Коми Республикаса канму асшӧрлуна учреждениеяслы, Коми Республикаса ӧтувъя канму предприятиеяслы, кодъяс збыльмӧдӧны закупкаяссӧ 44-ФЗ №-а Федеральнӧй оланпаслӧн 15 статья серти, (водзӧ – Коми Республикаса заказчикъяс) вӧдитчыны “Коми Республикаса ичӧт йӧрыша закупкаяс” электроннӧй ресурсӧн (тайӧ шуӧмлӧн 3 пунктын индӧм случай кындзи), медым ньӧбны татшӧм группаясӧ пырысь вузӧсъяс:
канцелярия вузӧс да кӧлуй;
офиснӧй техника вылӧ бумага;
овмӧсын вӧдитчан вузӧс (мыськан, дезинфицируйтан, весалан средствояс, бытӧвӧй химия, личнӧй гигиена средствояс, лакокрасочнӧй материалъяс, инструментъяс да инвентар, тасьті-пань, замочно-скобянӧй изделиеяс, кисте-щёточнӧй изделиеяс);
сёян-юан;
лекарство препаратъяс.
“Коми Республикаса ичӧт йӧрыша закупкаяс” электроннӧй ресурсӧн вӧдитчӧны Положение серти.
3. Урчитны, мый сэк, кор тайӧ шуӧмлӧн 2 пунктын индӧм ӧти группаӧ пырысь вузӧс ньӧбан ӧтувъя доныс календарнӧй тӧлысь чӧжӧн оз ло 5 000 (Вит сюрс) шайтысь унджык, Коми Республикаса заказчикъяс вермӧны ньӧбны ичӧт йӧрышӧн тайӧ шуӧмлӧн 2 пунктын индӧм вузӧссӧ “Коми Республикаса ичӧт йӧрыша закупкаяс” электроннӧй ресурсӧн вӧдитчытӧг.
4. Урчитны, мый юридическӧй кывкутысьяс, кодъяс збыльмӧдӧны закупкаяссӧ “Торъя сикас юридическӧй кывкутысьясӧн вузӧс, уджъяс, услугаяс ньӧбӧм йылысь” Федеральнӧй оланпас серти (водзӧ – 223-ФЗ №-а Федеральнӧй оланпас),  223-ФЗ №-а Федеральнӧй оланпаслӧн 4 статьяса 15 юкӧн серти вермӧны збыльмӧдны закупкаяссӧ дзик ӧти поставщиклысь (пӧдрадчиклысь, збыльмӧдысьлысь) “Коми Республикаса ичӧт йӧрыша закупкаяс” электроннӧй ресурсӧн вӧдитчӧмӧн электроннӧй площадкалӧн уджаланарт серти, кӧні меститчӧ “Коми Республикаса ичӧт йӧрыша закупкаяс” электроннӧй ресурс.
5. Тайӧ шуӧмӧн оз вӧдитчыны вузӧс, уджъяс, услугаяс ньӧбигӧн, кутшӧмъяс йылысь тӧдмӧгъясыс лоӧны канму гусяторйӧн, а сідзжӧ Коми Республикаса заказчикъясӧн збыльмӧдан закупка збыльмӧдігӧн, кодъяслысь меститчанінсӧ индӧма Коми Республика мутас сайын.
6. Коми Республикаса сьӧм овмӧс министерстволы быд во нуӧдны тайӧ шуӧмлысь положениеяс олӧмӧ пӧртӧм бӧрся мониторинг да сетны сылӧн бӧртасъяс йылысь докладсӧ Коми Республикаса Веськӧдлан котырӧн Юрнуӧдысьӧс вежысьлы, коді кывкутана могъяс юклӧм серти координируйтӧ Коми Республикаса олӧмӧ пӧртысь власьт органъяслысь республиканскӧй канму заказ лӧсьӧдан, йӧзӧдан да сійӧс йӧзӧдӧм бӧрся контроль нуӧдан юкӧнын уджсӧ, отчётнӧй во бӧрын мунысь волӧн рака тӧлысь 1 лунысь оз сёрджык.
7. Вӧзйыны Коми Республикаын меставывса асвеськӧдлан органъяслы тшӧтш пырӧдчыны “Коми Республикаса ичӧт йӧрыша закупкаяс” электроннӧй ресурсӧн вӧдитчӧмӧн ичӧт йӧрыша закупкаяс збыльмӧдӧмӧ лӧсялана муниципальнӧй нормативнӧй инӧда актъяс примитӧмӧн.
8. Тайӧ шуӧмыс вынсялӧ сійӧс официальнӧя публикуйтан лунсянь.
Коми Республикаса Веськӧдлан котырӧн
Юрнуӧдысьӧс Медводдза вежысь 

Сыктывкар 
2019 вося тӧвшӧр тӧлысь 11 лун
1 № 
ВЫНСЬӦДӦМА
Коми Республикаса Веськӧдлан котырлӧн 
2019 во тӧвшӧр тӧлысь 11 лунся 1 №-а шуӧмӧн
(содтӧд)
“Коми Республикаса ичӧт йӧрыша закупкаяс” электроннӧй ресурсӧн вӧдитчӧмӧн ичӧт йӧрыша закупкаяс збыльмӧдӧм йылысь
ПОЛОЖЕНИЕ
1.  Панас
1.1. Тайӧ Положениеыс урчитӧ “Канму да муниципальнӧй могъяс вылӧ вузӧс, уджъяс, услугаяс ньӧбан юкӧнын контрактнӧй система йылысь” 2013 во косму тӧлысь 5 лунся 44-ФЗ №-а Федеральнӧй оланпасын 93 статьяса 1 юкӧнлӧн 4 да 5 пунктъясӧн урчитӧм случайясын дзик ӧти поставщиклысь (пӧдрадчиклысь, збыльмӧдысьлысь) вузӧс, уджъяс, услугаяс ньӧбан процедурасӧ (водзӧ лӧсялӧмӧн – ичӧт йӧрыша закупка, 44-ФЗ №-а Федеральнӧй оланпас) “Коми Республикаса ичӧт йӧрыша закупкаяс” электроннӧй ресурсӧн вӧдитчӧмӧн.
1.2. “Коми Республикаса ичӧт йӧрыша закупкаяс” электроннӧй ресурсыс – тайӧ ичӧт йӧрыша закупкаяс автоматизируйтӧм вылӧ программно-аппаратнӧй комплекс, мый артмӧ восьса да пӧдса юкӧнъясысь да мый могмӧдӧ “Ӧтуввез” юӧртан да телекоммуникация везйӧн вӧдитчӧмӧн электроннӧя ичӧт йӧрыша закупкаяс збыльмӧдӧмсӧ, мый меститчӧ татшӧм инпас серти: https://komimarket-app.rts-tender.ru/ (водзӧ – электроннӧй вузасянін).
1.3. Тайӧ Положениеын ладмӧдтӧм йитӧдъясыс ладмӧдсьӧны Россия Федерацияса оланпастэчасӧн, сы лыдын 44-ФЗ №-а Федеральнӧй оланпасӧн, да электроннӧй площадкалӧн уджаланартӧн, кӧні меститӧма электроннӧй вузасянін, кутшӧмӧс публикуйтӧма “Ӧтуввез” юӧртан да телекоммуникация везйын татшӧм инпас серти: https://www.rts-tender.ru/platform-market/ (водзӧ – площадкалӧн уджаланарт).
1.4 Тайӧ Положениелӧн медшӧр могъяс вылӧ вӧдитчӧны татшӧм кыввежӧртасъясӧн:
1)  закупка вылӧ заявка – электроннӧй документ, кутшӧмӧс лӧсьӧдӧма экраннӧй форматӧн полеясса юӧр подув вылын, кутшӧмӧс электроннӧй вузасянінлӧн функционалӧн вӧдитчӧмӧн йӧзӧдӧмыс петкӧдлӧ закупка процедура нуӧдӧмсӧ заводитӧм йылысь заказчиклысь официальнӧя юӧртӧмсӧ (заказчиклӧн электроннӧй запрос, кутшӧмӧс меститӧма  электроннӧй вузасянінлӧн функционалӧн вӧдитчӧмӧн да кӧні эм заказчиклӧн вузӧсын, уджъясын, услугаясын коланлун йылысь юӧр) (водзӧ – заявка);
2) закупка вылӧ вӧзйӧм – электроннӧй документ (электроннӧй документ чукӧр), кӧні эм закупкаын участвуйтысьлӧн вӧзйӧм, кутшӧмӧс ыстӧма заказчиклы, медым участвуйтны закупкаын да бӧрас кырымавны контракт условиеяс вылын, кутшӧмъясӧс урчитӧма заявкаын (закупкаын участвуйтысьлӧн вӧзйӧм, кутшӧмӧс ыстӧма заказчиклы йӧзӧдӧм закупка вылӧ вочавидзӧм пыдди электроннӧй вузасянінлӧн ас жыр пыр);
3) вузалӧм йылысь вӧзйӧм – вузавны вӧзъян вузӧслӧн да/либӧ вӧчны вӧзъян уджъяслӧн, да/либӧ услугаяслӧн электроннӧй вузасянінын поставщикӧн (збыльмӧдысьӧн, пӧдрадчикӧн) лӧсьӧдӧм лыддьӧг;
4) ӧдйӧ нуӧдан закупка – закупка, кутшӧм серти вӧзйӧмъяссӧ чукӧртан кадколастыс лоӧ 1 (ӧти) лун. Сэк, кор пуктӧма пас сы йылысь, мый закупкаыс лоӧ ӧдйӧ нуӧданаӧн, заказчик оз инды вӧзйӧмъяс сетны помалӧмсянь кадпассӧ да кадсӧ да план серти контракт кырымалан кадпассӧ. Та дырйи закупкалӧн вына кадколастыс помасьӧ йӧзӧдӧм бӧрын мӧд лунӧ. 
2. Электроннӧй вузасянін
2.1. Электроннӧй вузасянін отсӧгӧн автоматизируйтӧны закупкаяссӧ да найӧс нуӧдӧмсӧ закупка вылӧ вӧзйӧмъяссӧ электроннӧя сетӧмӧн, могмӧдӧ заказчиклысь да поставщиклысь (пӧдрадчиклысь, збыльмӧдысьлысь) (водзӧ - поставщик)  электроннӧя ӧтув уджалӧмсӧ.
2.2. Электроннӧй вузасянінӧн вӧдитчысьлӧн эм позянлун збыльмӧдны вӧчӧмторъяс заказчик пыдди либӧ поставщик пыдди.
2.3. Электроннӧй вузасянінлӧн восьса юкӧныс колӧ электроннӧй вузасянінлӧн сайт вылысь заказчикъяслӧн заявкаяс да поставщикъяслӧн вузалӧм йылысь вӧзйӧмъяс йылысь юӧр видзӧдӧм да корсьӧм вылӧ. Электроннӧй вузасянінлӧн восьса юкӧнын сідзжӧ эмӧсь юӧртан да справочнӧй материалъяс.
Электроннӧй вузасянінлӧн восьса юкӧнӧн вӧдитчигӧн оз ков авторизируйтчыны электроннӧй кырымпасӧн вӧдитчӧмӧн либӧ логин да пароль гижӧмӧн.
Электроннӧй вузасянінлӧн восьса юкӧнӧ пырны позянлунсӧ сетӧны “Ӧтуввез” юӧртан да телекоммуникация везйӧн став вӧдитчысьлы дон босьттӧг.
2.4. Электроннӧй вузасянінлӧн пӧдса юкӧнын эм поставщиклӧн ас жыр да заказчиклӧн ас жыр.
Электроннӧй вузасянінлӧн пӧдса юкӧнӧн вӧдитчигӧн вӧдитчысьяслы колӧ пасйысьны да авторизируйтчыны электроннӧй вузасянінын электроннӧй кырымпасӧн вӧдитчӧмӧн либӧ логин да пароль гижӧмӧн площадкалӧн уджаланарт серти. Электроннӧй вузасянінлӧн пӧдса юкӧнӧ  быд колана мортлы налӧн авторизируйтчытӧг пырны оз позь.
Электроннӧй вузасянінлӧн пӧдса юкӧнӧ пырны позянлунсӧ кыдз заказчиклӧн вӧдитчысьяслы, сідзжӧ и поставщиклӧн вӧдитчысьяслы сетӧны дон босьттӧг.
2.5. Электроннӧй вузасянінын став документсӧ лӧсьӧдӧны да йӧзӧдӧны электроннӧя.
2.6. Электроннӧя йӧзӧдӧм да электроннӧй кырымпасӧн кырымалӧм документъяслӧн эм сэтшӧм жӧ юридическӧй вын, кыдзи и бумага вылын гижӧмӧн кырымалӧм документъяслӧн.
2.7. Электроннӧй вузасянінын электроннӧй кырымпасӧн вӧдитчӧмсӧ ладмӧдӧны “Электроннӧй кырымпас йылысь” Федеральнӧй оланпасӧн.
2.8. Заказчик збыльмӧдӧ электроннӧй вузасянінын поставщикӧс бӧрйӧм серти вӧчӧмторъяссӧ кык ногысь ӧтиӧн:
1) электроннӧй вузасянінлӧн восьса юкӧнын заявка йӧзӧдӧмӧн;
2) вузалӧм йылысь поставщикъяслӧн электроннӧй вузасянінлӧн восьса юкӧнын йӧзӧдӧм вӧзйӧмъясысь закупка йылысь вӧзйӧм лӧсьӧдӧмӧн.
2.9. Заказчиклы быть колӧ пасйысьны Закупкаяс юкӧнын Ӧтувъя юӧртан системаын да авторизуйтчыны электроннӧй вузасянінын площадкалӧн уджаланартӧн урчитӧм пӧрадокын.
2.10. Вӧдитчысьяслы отсӧг сетан шӧринсӧ – ӧтувъя юӧртан ресурссӧ, кӧні эм электроннӧй вузасянінын уджалӧм серти медшӧр юӧр да кутшӧм сетӧ позянлун консультируйтчыны, меститчӧма “Ӧтуввез” юӧртан да телекоммуникация везйын татшӧм инпас серти: http://help.rts-tender.ru/ “ЭМ ЗМО” вкладкаын.
3. Контрактлӧн медводдза (медыджыд) дон
3.1. Заказчик индӧ заявкаын контрактлысь медводдза (медыджыд) донсӧ.
3.2. Заказчик урчитӧ контрактлысь медводдза (медыджыд) донсӧ сьӧмкуд сьӧмӧн вӧдитчан окталунлысь принципъяссӧ, кутшӧмъясӧс урчитӧма Россия Федерацияса сьӧмкуд кодекслӧн 34 статьяӧн, да закупкаяс збыльмӧдан окталунлысь принципъяссӧ тӧд вылӧ босьтӧмӧн, кутшӧмъясӧс урчитӧма 44-ФЗ №-а Федеральнӧй оланпаслӧн 6 статьяӧн.
3.3. Контрактлысь медводдза (медыджыд) донсӧ урчитӧм могысь заказчик вӧдитчӧ 44-ФЗ №-а Федеральнӧй оланпаслӧн 22 статьяӧн урчитӧм ӧти либӧ ӧткымын методӧн.
4. Электроннӧй вузасянінлӧн восьса юкӧнын заказчиклысь
заявка публикуйтӧмӧн закупка збыльмӧдӧм
4.1. Закупка нуӧдан условиеяссӧ да кадколастсӧ заказчик урчитӧ ачыс электроннӧй вузасянінын заявкаын. Та дырйи закупкаын участвуйтысьлысь вӧзйӧмъяссӧ сетӧм вылӧ медічӧт кадколастсӧ быть колӧ урчитны заявка публикуйтан лунсянь 2 (кык) уджалан лунысь оз этшаджык, а медыджыд кадколастыс оз вермы лоны заявка публикуйтан лунсянь 7 (сизим) уджалан лунысь дырджык, ӧдйӧ нуӧдан закупкаяс кындзи, кутшӧмъясӧс нуӧдан кадколастыс лоӧ 1 (ӧти) лун. Заказчик ачыс урчитӧ закупкалысь срочносьтсӧ коланлунсӧ тӧд вылӧ босьтӧмӧн.
Заказчик ачыс урчитӧ закупкаын участвуйтысьяслысь вӧзйӧмъяссӧ видлалан да донъялан кадколастсӧ да сійӧ оз вермы лоны закупка вылӧ поставщикъяслысь вӧзйӧмъяс сетан кадколаст, кутшӧмӧс урчитӧма заявкаын, помасян лунсянь 5 (вит) уджалан лунысь дырджык.
Контракт кырымалӧм могысь заказчик вӧзйӧмъяс видлалӧм серти сёрнигижӧд публикуйтан лунсянь куим уджалан лунысь оз дырджык кадколаст чӧжӧн (ӧдйӧ нуӧдан закупка збыльмӧдігӧн – вӧзйӧмъяс видлалӧм серти сёрнигижӧд публикуйтан лунсянь ӧти уджалан лун чӧжӧн) ыстӧ вермысьлы контракт баласӧ электроннӧя электроннӧй вузасянінлӧн функционалӧн вӧдитчӧмӧн.
Заказчик ачыс урчитӧ контракт кырымалӧм вылӧ кадколастсӧ да сійӧ оз вермы лоны вӧзйӧмъяс видлалӧм серти сёрнигижӧд публикуйтан лунсянь 15 (дас вит) лунысь дырджык, ӧдйӧ нуӧдан закупкаяс кындзи, кутшӧмъяс серти контрактъяссӧ вермӧны кырымавны сёрнигижӧд лӧсьӧдӧм бӧрын мунысь уджалан лунысь оз сёрджык. Контракт кырымалан кадпасыс оз вермы лоны поставщикъяслысь вӧзйӧмъяс сетны помасян кадпасысь либӧ татшӧм вӧзйӧмъяс заказчикӧн видлавны помалан кадпасысь водзджык, а сідзжӧ вузӧс ваян, удж вӧчан, услуга сетан кадпасысь, периодысь сёрджык, кутшӧмъясӧс индӧма заявкаын.
4.2. Заказчик закупка вылӧ поставщиклысь вӧзйӧмъяссӧ ыстан кадколаст чӧжӧн, кутшӧмӧс урчитӧма заявкаӧн, вермӧ пыртны вежсьӧмъяс электроннӧй вузасянінын йӧзӧдӧм заявкаӧ. Та дырйи оз позь чинтыны поставщиклысь вӧзйӧмъяс сетӧм вылӧ кадколастсӧ. Вежсьӧмъяс пыртӧм бӧрын поставщиклысь вӧзйӧмъяс сетӧм вылӧ кадколастсӧ колӧ нюжӧдны 2 (кык) уджалан лунысь оз дырджык кежлӧ.
4.3. Вежӧм заявкаыс тыдалӧ заказчиклӧн ас жырйын да сійӧс позьӧ видзӧдлыны электроннӧй вузасянінлӧн восьса юкӧнын.
4.4. Закупка вылӧ вӧзйӧмъяс сетан кадколаст чӧжӧн заказчик вермӧ ыстыны поставщикъяслы закупкаын участвуйтӧм йылысь приглашение, кодъяс йӧзӧдісны электроннӧй вузасянінлӧн восьса юкӧнын вузалӧм йылысь вӧзйӧмъяссӧ, кытчӧ пырӧны заказчиклы колана вузӧсъяс, уджъяс, услугаяс.
4.5. Заказчик вермӧ дугӧдны закупкасӧ контракт кырымавтӧдз кӧть кутшӧм кадӧ дугӧдан помкаяссӧ ас жырйын подулалӧмӧн. Помкаяс индытӧг закупкасӧ дугӧдны оз позь.
Дугӧдан помка гижан формаын позьӧ индыны татшӧм помкаяс:
1) татшӧм сикас вузӧссӧ, уджсӧ, услугасӧ ньӧбны коланлуныс эз ло;
2) заказчик примитіс помшуӧм збыльмӧдны закупкасӧ 44-ФЗ №-а Федеральнӧй оланпасӧн урчитӧм конкурентнӧй ногъяс пиысь ӧтиӧн;
3) урчитӧм пӧрадокын водзджык сетӧм сьӧмкуд кӧсйысьӧмъяслысь лимитъяссӧ (сьӧмӧн могмӧдӧмсӧ) чинтӧм;
4) колӧ пыртны вежсьӧмъяс закупка условиеясӧ (сэк, кор закупка условиеясӧ вежсьӧмъяссӧ оз позь пыртны тайӧ Положениелӧн 4.2 пунктӧн урчитӧм пӧрадокын, шуам, кор вежсьӧмъяс пыртӧм вылӧ колӧ унджык кад сыысь, мыйта сетӧ позянлун вӧзйӧмъяс сетан кадколастыс).
4.6. Сэк, кор заказчик пыртӧ вежсьӧмъяс заявкаӧ либӧ дугӧдӧ сійӧс, поставщикъяслы воӧ заявка вежӧм либӧ дугӧдӧм йылысь лӧсялана уведомление. Индӧм юӧрыс сідзжӧ тыдалӧ электроннӧй вузасянінлӧн восьса юкӧнын.
4.7. Сэк, кор заказчик дугӧдіс заявкасӧ, заказчик оз вермы збыльмӧдны татшӧм закупкасӧ дзик ӧти поставщик дорын электроннӧй вузасянінысь бокын.
4.8. Закупка условиеяссӧ заказчик лӧсьӧдӧ коланлун серти электроннӧй вузасянінлӧн ас жырйын заявкаын “Закупка вӧчӧм” юкӧдын экраннӧй формаяс гижӧмӧн.
Закупка вӧчигӧн заказчиклы быть колӧ гижны экраннӧй формаын татшӧм полеяс:
“Закупкалӧн тӧдмалан код”;
“Закупка ним”;
“Закупка объектъяс”, кӧні индыссьӧ вузӧс, удж, услуга ним (вермӧны индыны модель, вузӧс пас да мукӧд торйӧдан признак, кутшӧмъяс сетӧны позянлун тӧдмавны вузӧссӧ), классификаторлысь код, мурталан единица, вузӧс, удж, услуга единицалысь лыд да дон шайтын;
“Контрактлӧн медводдза (медыджыд) дон”;
“Вузӧс ваян, уджъяс вӧчан, услугаяс сетан кадпас, период”;
“Вузӧс ваян, уджъяс вӧчан, услугаяс сетан ин”;
“Мынтысян условиеяс”;
“Вӧзйӧмъяс сетны помасян кадпас” (сэк, кор закупкалы сетӧма “Ӧдйӧ нуӧдан закупка” статус, датаыс пуктыссьӧ автоматическӧя);
“План серти контракт кырымалан кадпас” (сэк, кор закупкалы сетӧма “Ӧдйӧ нуӧдан закупка” статус, датаыс пуктыссьӧ автоматическӧя);
“Опишитӧм”, кӧні либӧ индӧны вузӧслӧн, уджлӧн, услугалӧн техническӧй характеристикаяс, функциональнӧй характеристикаяс (потребительскӧй свойствояс) да закупка предметлӧн ногтуя характеристикаяс йылысь тӧдмӧгъяс, кутшӧмъяс йитчӧмаӧсь ваян вузӧслысь, вӧчан уджлысь, сетан услугалысь заказчиклӧн коланлунлы лӧсяланлунсӧ индӧмкӧд, либӧ кӧні петкӧдлӧны юӧр сы йылысь, мый закупка объект опишитӧмсӧ пысалӧма торъя файлӧн сэк, кор татшӧм опишитӧмын 2000-ысь унджык символ. Быть колӧ, медым закупка объект опишитӧмыс лӧсяліс Россия Федерацияса оланпастэчаслӧн корӧмъяслы, сы лыдын 44-ФЗ №-а Федеральнӧй оланпаслӧн, “Конкуренция дорйӧм йылысь” Федеральнӧй оланпаслӧн положениеяслы. Коланлун дырйи заказчик опишитӧмын индӧ эквивалентнӧй вузӧс вайны позянлун йылысь тӧдмӧгъяс (сэк, кор закупка объект опишитӧмын эм вузӧс пас вылӧ индӧм да заказчик сетӧ позянлун вайны вузӧссӧ).
